
QORUYUCU XARAKTERLİ DİNİ ƏŞYALARIN  

BƏDİİ-DEKORATİV XÜSUSİYYƏTİ  

Xülasə. Məqalədə Azərbaycan xalqının dini-mədəni dünyagörüşündə 

qoruyucu funksiyaya malik dini əşyaların – amulet, talisman, dua mətnli divar 

bəzəkləri və qırxaçar camların bədii-dekorativ xüsusiyyətləri təhlil edilir. Bu 

əşyalar yalnız inanca əsaslanan qoruyucu vasitələr deyil, həm də müxtəlif 

dövrlərin sənət estetikası və sosial düşüncə sistemini əks etdirən dekorativ-

tətbiqi sənət nümunələri kimi təqdim olunur. Amulet və talismanların üzərində 

Qurandan ayələr, Allahın adları və müxtəlif dualar işlənmiş, bu yazılar bəzən 

xəttatlıq sənətinin estetik nümunəsi, bəzən isə mənəvi qoruma vasitəsi kimi 

funksionallaşdırılmışdır. Material baxımından bu əşyalar mis, gümüş, əqiq daşı, 

parça və ya rəngli şüşədən hazırlanaraq forma və kompozisiya baxımından 

simmetriya və simvolik harmoniyanı əks etdirir. 

Məqalədə həmçinin dua yazılı divar elementləri və qırxaçar camların 

dekorativ funksiyası və qoruyucu mənası təhlil olunur. Bu əşyalar üzərində 

işlənmiş həndəsi və nəbati ornamentlər, yazı kompozisiyası və rəng harmoniyası 

onları həm estetik baxımdan zəngin, həm də simvolik məna daşıyan dekorativ-

tətbiqi sənət nümunələrinə çevirir. Nəticə etibarilə, bu qoruyucu əşyalar 

Azərbaycan dekorativ-tətbiqi sənətində dini və bədii təfəkkürün vəhdətini ifadə 

edən bədii nümunələrdir. 

Açar sözlər: dini, qoruyucu, əşya, bədii-dekorativ, xüsusiyyət, amulet, 

talisman, 

 

Giriş. Azərbaycanın maddi-mədəni irsində qoruyucu funksiyaya malik 

dini-ayin əşyaları, dekorativ-tətbiqi sənətin mühüm bir istiqamətini təşkil edir. 

Bu əşyalar sadəcə inanc obyektləri kimi deyil, həm də fərqli dövrlərin estetik 

zövqünü, bədii düşüncə tərzini əks etdirən sənət nümunələridir. Bu qəbildən olan 

əşyalar arasında amuletlər, talismanlar, dua mətnli divar bəzəkləri və “qırxaçar” 

camlar xüsusi yer tutur. Bu əşyaların funksional təyinatı ilə yanaşı, onların 

forma-plastikası, ornamental dili, material seçimi və ikonoqrafiyası da onları 

sənətşünaslıq baxımından dəyərli tədqiqat obyektinə çevirir. 

Əsas hissə: Amuletlər və talismanlar Azərbaycan xalqının dini 

dünyagörüşündə qoruyucu funksiyası ilə tanınır. Onlar adətən kiçik ölçülü, 

daşınan, bəzən boyunbağı, bilərzik, geyim elementi, bəzən isə müəyyən məkana 

asılan formada olur. Ənənəvi olaraq metal (mis, gümüş, bürünc), parça, sümük, 

keramika və ya daş materiallardan hazırlanır. Bunların üzərində tez-tez 

Qurandan ayələr, xüsusilə Ayət əl-Kürsi, Fələq, Nas, bəzən isə dualar və Allahın 

adları (ya Hafiz, ya Qadir, ya Rəhim və s.) həkk olunur. Bu yazılar həm epiqrafik 

ornament, həm də mənəvi-fəlsəfi qoruyucu kod kimi çıxış edir. Yazı elementləri 

ilə yanaşı, həndəsi motivlər, spiral, qızıl gül və səkkizguşəli ulduz formaları da 

əyani olaraq qoruyuculuq rəmzini şərtləndirir. 

 

 

Türbət. Baş ağrısı üçün istifadə edilmiş dua. Üçkünc formalı.  

XX əsrin əvvəli. 

 

Bədii baxımdan bu əşyaların cəlbediciliyi onların ornamental həlli, 

simvolik kompozisiyası və material-tekstura uyğunluğunda təzahür edir. Ən 

sadə mis lövhədən tutmuş, mürəkkəb oyma üsulu ilə hazırlanmış gümüş 

amuletlərə qədər geniş bir estetik spektr mövcuddur. 

Qoruyucu xarakterli əşyalardan biri XX əsrin əvvəlinə aid olan və baş 

ağrısı üçün istifadə edilmiş türbətdir. Üçkünc formalı bu türbət həm funksional, 

həm də simvolik baxımdan maraqlı qoruyucu əşyadır. Üçbucaq forması İslam 

mədəniyyətində bəzən üçlük prinsipini (ağıl, ruh, bədən və ya keçmiş, indi, 

gələcək), o cümlədən qoruyucu mahiyyət kəsb edir. Əsas bədii elementi 

yığcamlıq və simmetriya təşkil edir. Bu cür formalar bədənə yaxın daşımaq üçün 

daha ideal olur. Bu tipli yazılı dua vasitəsilə həm maddi qoruma, həm də mənəvi 

təsir məqsədi güdülür. Yasin surəsi İslamda qoruyucu, şəfa verici və mübarək 

surə kimi tanındığından, XIX əsrin əvvəllərinə aid olan bir amuletin üzərində 

onun yazılması əşyanın həm dini güc daşıyıcısı, həm də epiqrafik estetik obyekti 

olmasını göstərir. Qrafik tərzdə yazı həm xəttatlıq sənətinin, həm də simvolik 

oxunmanın ifadəsidir. Bu tip əşyalar Azərbaycan dekorativ-tətbiqi sənətində 

sözlə duanın əyani gücünü birləşdirən nümunələrdəndir. 

XIX əsrin sonuna aid edilən bir talisman nümunəsi – əqiq daşı da olduqca 

maraqlı bədii həlli ilə seçilir. Qeyd edək ki, əqiq daşı İslam ənənəsində ruhi 

tarazlıq, qoruma və iman gücü simvoludur. Onun istifadəsi həm materialın 

yarıqiymətli daş statusu, həm də müalicəvi və mənəvi enerji daşıdığına inam ilə 

bağlıdır. Dekorativ baxımdan əqiq daşlar çox zaman oyma texnikası, qızıl və ya 

gümüş çərçivə, və ya sadə bağlanmış ip ilə təqdim olunur. Bu əşya həm şəxsi 

bəzək, həm də simvolik güc obyektidir. 

 

 
Üzəri qara parçadan, asması isə qaytandan olan dua qabı. XIX əsrin sonu. 

Parçadan hazırlanmış qaytanlı dua qabı (XIX əsrin sonu), İslam 

xalqlarının inanclarında geniş yayılmış qoruyucu vasitədir. Qara rəngin burada 

seçilməsi şər qüvvələrə qarşı qoruyucu funksiyası ilə əlaqələndirilir. Qaytan isə 

onu boyuna, qoltuğa və ya beşiklərə bağlamağa imkan verən funksional 

elementdir. Bu növ dua qabları həm məişət həyatında, həm də uşaq qoruma 

ayinlərində geniş istifadə olunmuşdur. 

Dua qabları çox zaman metal və ya parça əsaslı olub, içində kağıza 

yazılmış ayələr və ya Quran hissələri daşıyır. Formaca silindrik və ya düzbucaqlı 

olan bu qablar, həm fərdi qoruma, həm də ev üçün bərəkət niyyəti ilə istifadə 

edilir. Dekorativliyi sadə, lakin ornamentli yazı və naxışlarla zəngin ola bilər. 

Maraqlı qoruyucu vasitələrdən biri də üzərində “Ya Qaziyəl-hacət” 

yazılmış talismandır (XIX–XX əsrlər). Bu ifadə – “Ehtiyacları yerinə yetirən 

Allah” – qoruyucu funksiyaya əlavə olaraq arzu və niyyətin həyata keçməsinə 

də işarədir. Bu tip yazılı amuletlər həm duanın maddiləşdirilmiş forması, həm də 

xəttatlığın bədii nümunəsi kimi dəyərlidir. Yazı üslubu dekorativ 

kompozisiyanın əsasını təşkil edir. 

 

 

Üzərində ərəbcə “Ya Qaziyal-hacət” yazılmış talisman. XIX-XX əsrin əvvəlləri. 

XIX sonu – XX əvvəlinə aid olunan qoruyucu amuletlər adətən 

simmetrik struktura, bədii həndəsi kontur və rəqəm-mətn birlikləri ilə hazırlanır. 

Mümkündür ki, onun üzərində şifrələr, şəxsi adlar, və ya metafizik simvollar yer 

alıb. Bu cür əşyalar mənəvi qoruma ilə yanaşı, onun müəllifinin fərdi 

yanaşmasını da əks etdirir. 



MƏDƏNİYYƏT DÜNYASI 

Azərbaycan Dövlət Mədəniyyət və İncəsənət Universiteti XLVII buraxılış, Bakı, 2025 

МИР КУЛЬТУРЫ 

Азербайджанский государственный университет культуры и искусств, XLVII выпуск, Баку, 2025 

THE WORLD OF CULTURE 

Azerbaijan State University of Culture and Arts, XLVII edition, Baku, 2025 

 

208 

 
 

Məscidlərdə, türbələrdə və evlərimizdə  dualı yazı lövhələri və bəzək 

zolaqları qoruyucu-funksional təyinatlı əşyalar kimi çıxış edir. Bu yazılar çox 

zaman taxta, daş və ya suvaq üzərində həkk olunmuş, kufi, nəsx və nəstəliq xətti 

ilə işlənmişdir. 

Yazıların funksiyası təkcə informativ və estetik deyil, həm də enerji 

qoruyuculuğu idi – “Bismillahir-rəhmanir-rəhim”, “La ilahə illəllah”, “Allahu 

Əkbər” kimi ifadələrin yaşayış məkanının üzərində yerləşdirilməsi bir növ bəd 

nəzərə və neqativ təsirlərə qarşı sədd kimi qəbul edilirdi. 

 

Qoruyucu amulet. XIX əsrin sonu – XX əsrin əvvəli 

Bəzək zolaqları çox zaman bitki motivləri, stilizə olunmuş palma 

budaqları, aypara-günəş kompozisiyası və ya yazı ilə birləşdirilmiş həndəsi 

ornamentlər ilə tamamlanırdı. Bu isə həmin yazıların dekorativ sistemin 

ayrılmaz hissəsi kimi funksionallaşdırıldığını göstərir. 

XIX sonu – XX əvvəlində divar bəzəkləri üçün məxmər materialının 

seçilməsi bu əşyaların həm estetik zəriflik, həm də müqəddəslik simvolu 

olduğunu göstərir. Onların üzərində adətən “Bismillah”, “Ayətəl-Kürsi”, “Əl-

İxlas” və s. kimi dualar olur. Parça üzərində sapla tikmə, ipək sapla yazı, bəzən 

də boya ilə yazılmış həndəsi yazı-kompozisiyası görünür. Divar bəzəkləri həm 

dekorativ, həm də qoruyucu ayin vasitəsi olaraq məkanda istifadə olunurdu. 

Azərbaycan xalqının ən maraqlı qoruyucu inanc sistemlərindən birinə 

söykənən əşyalardan biri də Qırxaçar camlardır. Ənənəyə görə, bu camlar 

uşaqları, anaları və ev sakinlərini pis ruhlardan, bəd nəzərdən və 

bədbəxtliklərdən qorumaq üçün istifadə olunurdu. Adətən evlərin girişində, 

pəncərə və ya qapı üstündə, bəzən beşik və ya yelləncəklərdə yerləşdirilirdi. 

 

 

Divar bəzəyi. Məxmər. XIX əsrin sonu – XX əsrin əvvəli 

Qırxaçar camlar adətən müxtəlif metal məmulatlarından – üzərində 

gümüşü boya və yazılarla hazırlanır. Onların üzərində dualar, “qırx Bismillah”, 

“Ya Allah”, “Ya Hafiz” və s. ifadələr, bəzən də rəqəmlərlə qoruyucu kodlar 

işlənir. 

Qırxaçar acam. XVI əsrin ortaları. 

Bədii cəhətdən bu camlar vizual harmoniya, rəng kontrastı və formanın 

simmetrik təşkili ilə seçilir. Çox zaman dairəvi olur. Bəzi nümunələrdə ayna 

elementləri də istifadə olunur – bu da “şər enerjini əks etdirmə” funksiyası ilə 

əlaqələndirilir. Qədim tarixə malik bu qoruyucu qırxaçarlar Azərbaycan 

mədəniyyətində xüsusi inamla qorunan mistik predmet kimi hesab edilir. XVI 

əsrə aid olan bir qırxaçarı həm tarixi sənət nümunəsi, həm də bədii-estetik 

cəhətdən özünün aktuallığı ilə seçilir. Bədii baxımdan rəngli şüşənin işlənməsi, 

yazı ornamentikası və simvolik tərtibat bu əsəri daha da cəlb edici edir. 

Nəticə: Nəticə etibarilə qeyd edək ki, qoruyucu dini əşyalar 

Azərbaycanda həm ayini-funksional, həm də bədii-dekorativ kontekstdə 

formalaşmışdır. Onlar xalqımızın dini dünyagörüşü ilə sənət estetikası arasında 

körpü rolunu oynayır. Bu əşyaların hazırlanmasında istifadə olunan forma, 

material, yazı və simvolik motivlər onları sadə inancların yox, eyni zamanda 

mədəni-tarixi dəyərlərin daşıyıcısı edir. Həm amulet və talismanlar, həm də dua 

yazılı bəzəklər və qırxaçar camlar Azərbaycan dekorativ-tətbiqi sənətinin həm 

bədii-estetik cəhətinə, həm də daşıdığı məna-məzmun yükünə görə ən mühüm 

nümunələrdir. 

3. İslam mədəniyyəti və Azərbaycan məişəti [İzomaterial] /T.Şiriyev; tərc. 

F.Bəşirova; elmi red. N.Əliyeva (ön söz). Bakı: “Avropa”, 2021.  

4. Milli Azərbaycan Tarixi Muzeyinin “sehrli” kolleksiyası: Amulet, 

həmayil və dualar [İzomaterial]: [Milli Azərbaycan Tarixi Muzeyinin 

kolleksiyası əsasında] / A.Rüstəmbəyova; elmi red. N.Vəlixanlı. Bakı: 

“Aspoliqraf”, 2023. 

Гянджмалиева Кёнюль Нурмахаммад кызы 

Художественно-декоративные особенности религиозных предметов  

с оберегающим характером 

Резюме 

В статье анализируются художественно-декоративные особенности 

религиозных предметов с оберегающим характером в духовно-культурном 

мировоззрении азербайджанского народа – амулетов, талисманов, 

настенных украшений с молитвенными текстами и оберегающих 

стеклянных амулетов, известных как «гырхачар». Эти предметы 

представлены не только как средства защиты, основанные на вере, но и как 

образцы декоративно-прикладного искусства, отражающие 

художественную эстетику и социальное мышление различных 

исторических эпох. На амулетах и талисманах часто встречаются аяты из 

Корана, имена Аллаха и различные молитвы, которые функционируют 

либо как эстетические образцы каллиграфического искусства, либо как 

средства духовной защиты. Материалы их изготовления – медь, серебро, 

агат, ткань и цветное стекло – сочетаются с симметричными формами и 

символической гармонией. Также рассматриваются настенные элементы с 

молитвами и оберегающие стеклянные амулеты (гырхачары) с точки 

зрения их декоративной функции и символического смысла. 

Геометрические и растительные орнаменты, композиции с надписями и 

цветовая гармония придают этим предметам как эстетическую ценность, 

так и глубокое символическое содержание. В итоге данные предметы 

выступают как художественные образцы синтеза религиозного и 

художественного мышления в азербайджанском декоративно-прикладном 

искусстве. 

 Gandjmaliyeva Kenul Nurmahammad  

Artistic and Decorative Features of Religious Objects with 

Protective Function 

                                                Summary 

     The article analyzes the artistic and decorative features of religious objects 

with protective functions in the spiritual and cultural worldview of the 

Azerbaijani people – amulets, talismans, wall decorations with prayer texts, and 

protective glass charms known as “qırxaçar.” These objects are presented not 

only as faith-based protective items but also as samples of decorative-applied art 

reflecting the aesthetic traditions and social thinking of various historical 

periods. Koran verses, names of Allah, and various prayers inscribed on amulets 

and talismans function both as aesthetic examples of calligraphic art and as 

spiritual protective elements. Made from materials such as copper, silver, agate, 

fabric, or colored glass, these items exhibit symmetry and symbolic harmony in 

their form and composition.      The article also examines wall-mounted prayer 

inscriptions and qırxaçar charms in terms of their decorative role and symbolic 

meaning. Geometric and vegetal ornamentation, calligraphic compositions, and 

color harmony render these objects both aesthetically rich and symbolically 

significant. Ultimately, these protective items represent artistic examples of the 

synthesis of religious and artistic thought in Azerbaijani decorative-applied art. 

Key words: religious, protective, object, artistic-decorative, amulet, 

talisman 

